Avgerð frá 27.09.2001, j. nr. 01S02-0017
- skuldareftirgeving 
- skattskyldug/ ikki skattskyldug inntøka (eftirgeving) 
§ 26 og § 27 í avskrivingarlógini,
§ 25, pkt. 5 og § 29 í skattalógini,
§ 26 og § 29 í ársroknskaparlógini

· Samandráttur: Gistingarhús fekk í 1997 frá Realkredit Danmark eina skuldareftirgeving við tað, at eitt lán uppá 11.200.000 varð niðurskrivað til 5.600.000 kr., hóast dekningur/trygd var fyri skuldini. T&S meitr hesa eftirgeving vera skattskylduga inntøku, og hækkaði skattskyldugu inntøkuna hjá gistingarhúsinum úr kr. -944.416 uppí kr. 1.505.624. Gistingarhúsið kærdi avgerðina til kommunalu skattakærunevndina, sum gav gistingarhúsinum viðhald í, at eftirgevingin ikki var skattskyldug.
Avgerðin hjá kommunalu skattakærunevndini varð kærd til landsskattakærunevndina. Partarnir vóru samdir um, at skuldareftirgeving ikki er skattskyldug, um hon er grundað á væntandi gjaldføri skuldarans, um hon er at meta sum liður í vanligari handilsligari gerð og um skuldin ikki verður niðurskrivað niðurum verunliga virðið. Landsskattakærunevndin metir ikki, at T&S hevur kunnað víst á ella sannført nevndina um, at skuldin við eftirgevingini er niðurskrivað niðurum verunliga virðið kravinum. Landsskattakærunevndin staðfesti tí avgerðina hjá kommunalu skattakærunevndini. 

Málslýsing:
Málið snýr seg um skuldareftirgeving, sum Realkredit Danmark A/S gav gistingarhúsi í 1997, og um hendan er skattskyldug ella ikki.

Toll- og Skattstova Føroya hevur við skrivi frá 7.12.99 fráboðað, at teir meta eftirgevingina vera skattskylduga. Toll- og Skattstovan vísir á, at Realkredit Danmark í 1997 niðurskrivar 2. prioritetslánið hjá gistingarhúsinum frá 11.200.000 kr. til 5.600.000 kr., hóast góður dekningur/trygd var fyri skuldina. Toll- og Skattstovan ger skattskylduga partin av eftirgevingini upp soleiðis:

	Saldi pr. 1. januar 1997:
	
	

	1. prioritetslán
	
	13.564.422

	2. prioritetslán
	
	11.200.000

	
	
	24.764.422

	Grundøki og bygningur
	
	23.708.627

	
	
	-1.055.795

	Kursvirðið á skuldini:
	
	

	1. prioritetslán
	23.708.627/13.564.422=
	174,78

	2. prioritestlán
	(23.708.627-13.564.422)/11.200.000=
	90,57

	Kontantvirðið á skuldini
	
	

	1. prioritetslán
	13.564.422x1,75=
	23.737.738

	
	ið gevur fullan dekning fyri 1. prioritetsláninum
	

	2. prioritetslán
	11.200.000x0,9057=
	10.143.480

	Skattskyldugi parturin av lánseftirgevingini: 10.143.840 - 5.600.000=
	4.543.840


At mótrokna í halli frá avvarandi og eldri árum verður øll eftirgevingin uppá 5.600.000 kr, sum tó verður lækkað við tí skattskylduga inntøkupartinum, ið stendst av eftirgevingini (5.600.000 - 4.543.840) = 1.056.160
Av nevndu orsøkum hevur Toll- og Skattstovan broytt skattskyldugi inntøku felagsins soleiðis:

	Skattskyldug inntøka smb. sjálvuppgávu
	- 944.416

	Mótrokning í avvarandi ári fyri skuldareftirgeving
	1.056.160

	
	111.744

	
	

	Framflutt hall frá eldri árum
	-3.149.960

	Framflutt hall frá eldri árum, reg. fyri mótrokn.
	-3.038.216

	Skattskyldugur partur av skuldareftirgeving
	4.543.840

	Broytt skattskyldug inntøka fyri árið 1997
	1.505.624


Gistingarhúsið kærdi 30.12.99 avgerðina til Kommunalu Skattakærunevndina. Skattakærunevndin gav í avgerð dagfest 12.03.01 gistingarhúsinum viðhald í, at eftirgevingin ikki er skattskyldug. Við skrivi dagfest 04.04.01 (móttikið á Kærustovninum sama dag) kærir Toll- og Skattaráðið hesa avgerð til Landsskattakærunevndina.

Avgerðin hjá Kommunalu Skattakærunevndini er soljóðandi:
"Skattakærunevndin staðfestir, at álíkningin frá 7. desember 1999 viðvíkjandi skattskyldugari inntøku uppá kr. 1.505.624 fyri árið 1997 skal strikast – samanber § 29 pkt. 1 og 2 í skattalógini."

Í skrivi dagfest 07.05.01 hevur Kommunala Skattakærunevndin greitt nærri frá avgerð síni. Viðvíkjandi grundgevingunum fyri avgerðini verður sagt:
"a nevndin samtykti einmælt, at skuldarsanering sum høvuðsregla ikki var skattskyldug, sambært gr. 29 nr. 1 og 2 í skattalógini
b nevndin samtykti við 6 fyri og 1 ímóti ikki at geva Toll- og Skatt viðhald í, at skuldareftirgevingin partvís var skattskyldug, av tí at treytirnar fyri skattafríari skuldareftirgeving ikki vóru loknar t.v.s. at
- skuldin verður niðurskrivað til veruligt virðið
- skuldarsemjan er grundað á vantandi gjaldføri
- skuldarsemjan er at meta sum lið í eini vanligari handilsligari gerð.

Sambært uppgerðini hjá Toll- og Skatt er dentur lagdur bert á bókaða virði av ognunum hjá kæraranum, og hædd er ikki tikin fyri, hvørjar heildarmetingar lógu til grund hjá kreditor fyri skuldareftirgevingina. Tá ongin áhugafelagsskapur í hesum føri er millum debitor og kreditor, var nevndin av tí fatan, at skuldareftirgevingin er gjørd út frá handilsligum áhugamálum."

Kærarin (Toll- og Skattstovan) ger galdandi:
Toll- og Skattstova Føroya ger galdandi, at skuldareftirgevingin er skattskyldug við 4.543.840 kr. (eftir lækking í framfluttum halli blívur skattskylduga inntøkan 1.505.624 kr.)

Sum grundgeving fyri hesum verður sagt: Ein skuldareftirgeving er ikki skattskyldug, um eftirgevingin er grundað á vantandi gjaldføri skuldarans, og gerðin er at meta sum liður í vanligari handilsligari gerð, har ið skuldin verður niðurskrivað til sítt veruliga virði og ikki niðurum.

Í hesum føri hevur felagið í 1997 fingið eina skuldareftirgeving uppá 5.600.000 kr. frá Realkredit Danmark A/S av 2. prioritetsláni uppá 11.200.000 kr. Toll- og Skattstovan metir hesa eftirgeving umboða eitt skattskyldugt virði fyri felagið uppá 4.543.840 kr. umframt, at halli frá 1997 og eldri árum skal regulerast sum omanfyri uppsett.

Toll- og Skattstovan hevur í útrokningum sínum brúkt bókaða virðið fyri bygning og grundøki, soleiðis sum tað er upplýst í roknskapinum hjá gistingarhúsinum fyri 1997 (kr. 23.708.627). Toll- og Skattsstovan vísir á, at hon er samd við kæraran í, at tað bókaða virðið er ikki avgerandi, men tað, sum er avgerandi er, hvat virði ágóðin hevur fyri lángevaran. Men tá lángevarin hevur trygd í bygninginum, má metast um virðið á gistingarbygninginum. Reglurnar um, hvat virði aktivini skulu bókast til í roknskapinum, eru í Ársroknskaparlógini kap. 5. Sambært hesum er gistingarbygningurin bókaður í roknskapinum til útveganarvirðið við frádrátti av gjørdum avskrivingum. Men um virðið er lægri enn tað bókaða virðið eftir §§ 26 og 27, skal virðið á bygninginum niðurskrivast jbr. § 29 í ársroknskaparlógini. Tá hetta ikki er gjørt, má gangast út frá, at bókaða virðið gevur eina sanna mynd av virðinum á gistingarhúsinum.

Toll- og Skattstova Føroya sigur seg onga grund hava at halda, at bygningurin og grundøkið hevur eitt lægri virði enn tað, sum er upplýst í roknskapinum, m.a. tí at bygningurin tvær ferðir áður er seldur á tvingsilssølu, og sostatt er saneraður tvær ferðir áður. Sagt verður, at Realkredit Danmark hevur nærum fullan dekning fyri sínum kravi, tá hesin hevur ávikavíst 1. og 2. prioritets veðrætt í grundøki og bygningi hjá gistingarhúsinum.

Vísandi til omanfyristandandi metir Toll- og Skattstovan, at Realkredit Danmark A/S sleppur kravið, sum hevur nærum fulla veðtrygd aftan fyri seg. Hetta kann neyvan sigast at vera ein skuldareftirgeving, sum byggir á eina meting um, at kravið er virðisleyst, men er heldur at rokna sum ein veiting til skuldaran, sum hevur peningavirði.

Toll- og Skattstovan heldur av nevndu orsøkum fast við, at skuldareftirgevingin er skattskyldug.

Innkærdi (Gistingarhúsið) ger galdandi:
Umboðið fyri gistingarhúsið ger galdandi, at eftirgevingin er ikki skattskyldug, tí kravið hevði einki peningavirði fyri kravánaran.

Greitt verður frá, at eitt felag, sum S stovnaði og eigur, keypti í 1991 táverandi gistingarhús frá Realkredit Danmark fyri 24 mió kr. S var frammanundan inni í ferðavinnuni og hevði upparbeitt eitt stórt søluapparat. Leiðslan metti tað tí vera náttúrligt at víðka virksemið, um gistingarhúsið kundi fáast fyri ein hóskandi prís.

Stutt eftir keypið tók ein búskaparlig kreppa seg upp, ið gjørdi, at korini hjá gistingarvinnuni versnaðu nógv, og raksturin hjá gistingarhúsinum bar seg ikki. Longu í 1993 varð tí ein endurfíggingaravtala gjørd millum gistingarhúsið og Realkredit Danmark. Skuldin varð umløgd til tvey lán, eitt kontantlán og eitt reservafondslán. Hetta seinna skuldi vera avdráttarfrítt fram til 31.12.97 og skuldi í hesum tíðarskeiði bert forrentast eftir nærri treytum, um avlop var til tess. Ein treyt fyri hesi avtalu var, at P/F S skuldi dekka alt hall fram til 1.4.94 og binda seg til at halda gistingarhúsið í góðum standi, so tað kundi geva mest møguligt av sær. Nýggjar samráðingar skuldu vera við árslok í 1997.

Roknskaparliga úrslitið hjá gistingarhúsinum var hesi árini:

	-1.107.900

	-2.306.000

	-4.135.300

	-637.200

	-1.066.200

	-356.500

	-9.609.100


Felagið, sum upprunaliga hevði ein partapening uppá 3 mió kr., hevði sostatt pr. 31.12.96 eina negativa eginogn uppá 6,6 mió kr., og útlitini fyri 1997 var eitt dupult so stórt hall sum í 1996. Hetta var støðan, tá nýggjar samráðingar sambært avtaluni frá 1993 skuldu vera við Realkredit Danmark seint á ári 1997.

Tað, sum hevði hildið lív í gistingarhúsinum hesi árini var, at S, umframt at veðhalda fyri einum kassakreditti upp til 5 mió kr., eisini átók sær, sambært avtaluni við Realkredit Danmark, at dekka alt hall fram til 1. apríl 1994. Peningurin, sum S hevði lagt út, varð gjørdur til ábyrgdarpening. Tað snúði seg um 7,6 mió kr.

Úrslitið av samráðingunum í 1997 var, at Realkredit Danmark gekk við til at strika 5,6 mió kr. av 2. veðrættarláninum, men treytin var, at kontantlánið afturfyri varð niðurgoldið við einum eyka avdrátti uppá 3,2 mió kr. S gekk undir hesa treyt og avgjørdi at seta áður nevnda ábyrgdarpening og eykaavdráttin, ið nú skal gjaldast – íalt 10,8 mió kr. – sum partapening í gistingarhúsinum. Hækkingin varð gjørd til kurs 216, soleiðis at nominella hækkingin av partapeninginum var 5 mió kr.

Tá gistingarhúsið fær 10,8 mió kr. sum nýggjan partapening og 5,6 mió eftirgivnar, veksur eginognin við 16,4 mió kr. Í roknskapinum pr. 31.12.97 er hendan umskipan komin uppá pláss, og felagið er nú so ógvuliga nógv betri fyri enn tað var, áðrenn avtalan varð gjørd við Realkredit Danmark hálvanannan mánaða frammanundan.

Sum tað skilst, var støðan hjá gistingarhúsinum ikki góð. Tað hevði støðugt gingið afturá, og javnvág var ikki komin í enn. Realkredit Danmark valdi tí at fáa 3,2 mió kr. í hondina sum ekstraordineran avdrátt og afturfyri at strika 5,6 mió, ið kortini vóru ivasamar.

Avtalan er gjørd millum óheftar partar - eitt føroyskt partafelag og ein danskan lángevara – hetta metir grannskoðarin í sjálvum sær vera nóg mikið til at prógva, at saneringin bert hevur handilsligt innihald, og at tað ikki er talan um skattskylduga veiting frá kreditor til debitor.

Viðvíkjandi virðinum á gistingarbygninginum vísir grannskoðarin á, at Toll- og Skattstovan hevur fest seg við, at sambært roknskap 31.12.96 (10½ mánaða áðrenn Realkredit Danmark eftirgav tær 5,6 mió kr.) var gistingarhúsið bókað til 23,7 mió kr. Var hetta virðið á gistingarhúsinum, so hevði Realkredit Danmark so mikið góða trygd fyri sínum ágóða, at lángevarin við at strika 5,6 mió kr. eftirgav meira enn virðisleysa partin av kravinum.

Grannskoðarin vísir á, at skattliga vinningin ger T&S upp soleiðis:

	Virðið á bygningi smb. roknskap 31.12.96
	23.708.627
	

	Lán 1. pr.
	-13.564.422
	

	Lán 2. pr.
	-11.200.000
	

	
	-1.055.795
	

	skuldareftirgeving
	
	5.600.000

	skattskyldugur partur av eftirgeving
	
	4.544.205


Grannskoðarin vísir á, at sambært hesi uppgerð sæst, at fyri T&S er tað tað roknskaparliga bókaða virðið, sum ger av, hvussu stórt hallið / avlopið er. Hetta metir grannskoðarin ikki vera rætt, tí útgangststøðið fyri virðisáseting í roknskapi eru reglurnar í Árl § 26. Her er ein av grundreglunum, at virðið verður ásett eftir going-concern princippinum. Hettta merkir, at roknskapurin verður gjørdur út frá teirri fortreyt, at fyritøkan heldur fram við sínum virksemi. Er einki annað viðmerkt í einum roknskapi, er hann gjørdur upp eftir hesum princippi.

Í roknskaparligum høpi verður eisini tosað um nyttuvirðið á einum aktivi. Tað, sum avgerð nyttuvirðið er, hvat fyritøkan í framtíðini væntar at vinna við at brúka aktivið. Roknskaparreglurnar undirstrika, at eitt fall í marknaðarprísinum ikki automatiskt merkir, at eitt aktiv skal niðurskrivast, soleiðis sum Toll- og Skattstovan tykist gera galdandi. Í roknskaparvegleiðing nr. 10 frá juni 1995 stendur t.d.: "Ved fald i handelsværdien på et anlægsaktiv foretages ikki nødvendigvis nedskrivning. Fald i handelsværdien kan imidlertid indikere, at det pågældende anlægsaktivs nytteværdi er forringet i et omfang, der kan medføre, at den bogførte værdi skal nedskrives." Leggjast kann afturat, at tað er beinleiðis forboðið at niðurskriva, um fallið bert er fyribils.

Hett ber í sær, at handilvirðið og roknskaparliga virðið ikki nýtast at svara til hvørtannað, og tað er eisini ógvuliga vanligt, at handilsvirðið er tað lægra. Toll- og Skattstovan kann tí ikki grunda sína støðu í hesum máli á § 29 í ÁRL. Roknskapurin hevur hvørt ár verið gjørdur upp við framhaldandi rakstri fyri eyga, og við vónini um, at útlini fóru at batna, og ongantíð var talan um at niðurskriva til eitt handilsvirði, sum undir kreppuni má hava verið lægri enn bókaða virði.

Grannskoðarin vísir síðani á, at meginreglan fyri skatting av skuldarsemjuni er, at ein eftirgeving ikki er skattskyldug:

- um hon er grundað á vantandi gjaldføri skuldarans
- um hon er at meta sum liður í eini vanligari handilsligari gerð
- um skuldin verður skrivað niður til sítt veruliga virði og ikki niðurum

Grannskoðarin ger galdandi, at hesar tríggjar treytir eru loknar. Tí fyri tað fyrsta var gistingarhúsið við einum akkumuleraðum halli uppá meira enn 10 mió kr. ikki ført fyri at greiða sínar skyldur, fyri tað næsta má semjan, ið er úrslit av samráðingum millum tveir óheftar partar, kallast ein handislig gerð, og fyri tað triðja er einki hald í pástandinum um, at Realkredit Danmark skrivar sín ágóða niður um tað veruliga virðið. At Realkredit Danmark sum ein óheftur professionellur lángevari hevur gjørt hesa avtalu, skuldi í sjálvum sær verið nóg gott prógv um hetta seinasta.

Tá gistingarhúsið gjørdi roknskap fyri árini 1991-96 varð valt at brúka going-concern princippið, og virðisásetingin var: útveganarvirðið minus avskrivingar. Tá Realkredit Danmark metir um virðið á sínum ágóða, er alternativið í teirra meting, at rakstur felagsins ikki heldur fram, og so kemur handilsvirðið inn í myndina. Avtalan millum partarnar vísir, at Realkredit Danmark metir handilsvirðið at vera lægri enn bókaða virðið.

At enda ger grannskoðarin vart við, at tað er ein meting hjá felagnum, um roknskapurin skal gerast upp sum going-concern. Henda meting er púra óheft av teirri meting, sum Realkredit Danmark ger eitt lítið ár seinni, stutt fyri árslok 1997. Um gistingarhúsið ikki fekk hesa nýggju avtalu í lag við lángevaran, so hevði eginognin í roknskapinum við árslok 1997 verið negativ við uml. 7, 4 mió kr. Tá hevði ein niðurskriving møguliga komið uppá tal.

Viðmerkingar og avgerð frá Landsskattakærunevndini:
Av málinum er greitt, at partarnir eru samdir um, at ein skuldareftirgeving er ikki skattskyldug, um hon lýkur hesar treytir:

Um hon er grundað á væntandi gjaldføri skuldarans
Um hon er at meta sum liður í vanligari handilsligari gerð
Um skuldin ikki verður niðurskrivað niðurum verunliga virðið 

Ósemjan snýr seg sostatt um, um hesar treytir eru loknar. 
Toll- og Skattstovan meinar, at skuldin er niðurskrivað niðurum sítt veruliga virði og tekur útgangsstøðu í bókaða virðinum pr. 31.12.96 á bygninginum og grundøkinum og vísir á, at var virðið minni enn bókaða virði, átti bygningurin at verið niðurskrivaður.

Tá avtalan um eftirgeving varð gjørd í 1997, stóð felagið við eini negativari eginogn uppá 6,6 mió kr. og rakstrarútlitini fyri 1997 vóru døpur, felagið væntaði stórt rakstrarhall og hevði í nøkur ár "yvirlivað" við, at P/F S veðhelt fyri einum kassakreditti upp til 5 mió kr. umframt, at felagið hevði bundið seg til at dekka alt hall fram til apríl 1994. Bygningurin stóð bókaður til 23.708.629 kr., og prioritetsskuldin var 24.764.422 kr. Landsskattakærunevndin er av tí áskoðan, at alt talar fyri, at eftirigevingin kom í lag vegna hesa fíggjarligu trongstøðu, sum gistingarhúsið var í í 1997 og hevði verið í í nógv ár.

Ei heldur bendir nakað í málinum á serligan áhugafelagsskap millum kreditfelagið og gistingarhúsið. Heldur tykist eftirgevingin vera úrslit av drúgvum handilsligum tingingum millum partarnar, har kreditfelagið setir eigaranum av gistingarhúsinum strong krøv (ein eykaavdrátt uppá 3,2 mió og umlegging av ábyrgdarpeningi til partapening, íalt 10,8 mió kr.) sum treyt fyri eftirgevingini av teim 5.600.000 kr., sum kreditfelagið ikki hevur vissu fyri at fáa afturgoldið.

Landsskattakærunevndin metir, at bókaða virðið ikki einsamalt kann nýtast sum grundarlag fyri virðismeting av prioritetslánunum, tá roknskapur felagsins er settur upp eftir going-concern princippinum, tí tá er ikki givið, at bókaða virðið svarar til verunliga virðið / handilsvirðið. Ei heldur kann nevndin taka undir við áskoðanini hjá Toll- og Skattstovuni um, at um virðið á bygninginum var farið niður um bókaða virðið, átti felagið beinanvegin at hava niðurskrivað virðið á bygninginum, tí hetta veldst um, hvussu støðug og týðandi virðisminkingin er jvb. §§ 26 og 29 í ársroknskaparlógini.

Tá Toll- og Skattstovan ikki hevur kunnað víst á annað virði fyri bygningin enn bókaða virðið, og annars á ongan hátt hevur kunnað víst á ella sannført nevndina um, at skuldin við eftirgevingini er niðurskrivað niðurum verunliga virðið á kravinum, metir Landsskattakærunevndin, at treytirnar fyri, at talan er um skattafría eftirgeving, eru loknar.

Landsskattakærunevndin avgjørdi sostatt at staðfesta avgerðina hjá kommunalu skattakærunevndini men við tí viðmerking, at ávísingin fyri at talan ikki er um skattskylduga inntøku ikki eigur at vera til § 29 pkt. 1 og 2 í skattalógini men til § 25 pkt. 5 í skattalógini, sum viðger spurningin um gávur. Hetta kemst av, at skal eftirgeving skattast, verður hetta gjørt út frá eini meting av, um eftirgevingin fult ella partvíst kann metast sum gáva.

Sambært § 25 stk. 5 í lógini um Toll- og Skattafyrisiting, kann úrskurður hjá Landsskattakærunevndini leggjast fyri Føroya Rætt, men skal hetta vera gjørt innan 3 mánaðar frá móttøku av fráboðanini um úrskurðin."

